
 

 

Recordatorio de deberes legais dirixido ao Concello de Boiro: (1) de que lle corresponde á 
administración, e non aos interesados, solicitar os informes administrativos que estime 
oportunos para resolver, de acordo co artigo 79.1 da Lei 39/2015, do 1 de outubro, do 
procedemento administrativo común das administracións públicas; e (2) para que comprobe 
os feitos que refire a persoa que presentou a queixa á maior brevidade posible e, no caso de 
que detecte unha vulneración das obrigas de xestión da biomasa, ordene os labores 
necesarios para o seu cumprimento e, de ser necesario, os execute forzosamente de acordo 
cos artigos 21, 22 e 23 da Lei 3/2007, do 9 de abril, de prevención e defensa contra os 
incendios forestais de Galicia (art. 7.d). 
 
 

 
 

 
Santiago de Compostela, 4 de xuño de 2025 

Sr. alcalde: 

Nesta institución iniciouse expediente de queixa como consecuencia do escrito de D. XXX 
referente á xestión da biomasa de varias parcelas no lugar de XXX (en diante, o “lugar”). 

ANTECEDENTES 

No seu escrito, esencialmente, indícanos que presentou un escrito ao respecto dirixido ao 
concello o 12 de agosto de 2024. Con todo, á administración municipal manifesta que non lle 
consta que ningunha das vivendas dese lugar se edificara con licenza urbanística. Estes feitos 
constituirían unha infracción urbanística que caduca aos seis anos. Ata que ese prazo remate, 
a entidade local refire que a xestión da biomasa das parcelas situadas arredor do lugar 
correspóndelles aos propietarios dos terreos edificados (como o Sr. XXX) e non aos donos das 
parcelas que se deban rozar, consonte o artigo 21 ter.2 da Lei 3/2007, do 9 de abril, de 
prevención e defensa contra os incendios forestais de Galicia (en diante, a “LPIF”). 

Neste contexto, o Departamento de Medio Ambiente requiriu a persoa que presentou a 
queixa para que achegase un certificado de inexistencia da infracción urbanística expedido 
polo Departamento de Urbanismo. En cambio, ela considera que non procede que se lles 
esixan licenzas urbanísticas aos veciños do lugar, que conta cunha antigüidade de 200 anos 
cando menos, segundo explica. Entende que o feito de careceren de licenzas non pode 
excluílos do cumprimento da normativa de prevención de incendios forestais. Así e todo, refire 
que non obtivo ningunha solución da administración polo momento.   

Expediente: F.3.Q/4400/25 



 

 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da administración, é preciso 
facer as seguintes consideracións: 

1. En primeiro lugar, convén recordar que lle corresponde ao Departamento de Medio 
Ambiente pedir os informes que precise para resolver, xa sexa a outras administracións 
ou, con máis motivo, a órganos do mesmo concello (art. 79.1 da Lei 39/2015, do 1 de 
outubro, do procedemento administrativo común das administracións públicas). 

2. O Departamento de Medio Ambiente consultou o Departamento de Urbanismo para 
saber se a construción desas vivendas se realizara ao abeiro dunha licenza urbanística. 
Unha vez que se determinou que non fora así, precisaba comprobar se caducara a 
infracción. Neste contexto, non se alcanza a comprender o motivo polo que requiriu o 
interesado para que lle remitise un informe ao respecto, a diferenza do que fixera na 
fase anterior do procedemento, en que el mesmo realizara a pregunta. 

3. Ademais, o exercicio da competencia dos concellos de ordenar a execución das obras 
necesarias para manter a biomasa nas condicións necesarias para evitar os incendios 
(art. 7.d da LPIF) non pode depender da actuación do particular que a inste. 
Correspóndelle á administración realizar de oficio as pescudas que sexan necesarias a 
fin de facer cumprir as obrigas que a lei prevé nese sentido (cf. art. 22.2 da LPIF). 

4. En calquera caso, as edificacións de que se trata poden visualizarse xa nas ortoimaxes 
dun voo realizado por todo o territorio do Estado entre 1997 e 2003: 

XXX 

Imaxe 1. Ortoimaxe do voo Sixpac (1997-2003) sobre o lugar. Fonte: Instituto Geográfico Nacional. 

5. Ademais, as construcións do lugar datan de entre o 1900 (parcela XXX) e o 2003 (parcela 
XXX) de acordo co catastro. Convén poñer de manifesto que estes datos presúmense 
certos consonte o artigo 3.3 do texto refundido da Lei do catastro inmobiliario, 
aprobado polo Real decreto lexislativo 1/2004, do 5 de marzo. 

6. Xa que logo, a infracción que, de ser o caso, se cometese no seu día está sobradamente 
prescrita. En consecuencia, a obriga de xestionar a masa forestal dos terreos 
correspóndelles aos seus propietarios, de acordo cos artigos 21 ter.1.a e 21 ter.2 da LPIF. 



 

 

7. Finalmente, esa administración indica que, no caso de que os donos das parcelas 
incumpran os seus requirimentos, lle deberá remitir a documentación á Consellería do 
Medio Rural, que ten atribuída a potestade sancionadora (art. 54 da LPIF). 

8. Así e todo, o concello pode (e debe) executar forzosamente a xestión da biomasa se as 
persoas responsables non atenden as ordes que lles imparta neste sentido, con 
independencia da sanción que poida impoñer a administración autonómica (arts. 7.d da 
LPIF e 8.1 da Lei 40/2015, do 1 de outubro, do réxime xurídico do sector público e ditame 
do Consello Consultivo de Galicia núm. 303/2022, do 3 de novembro, consideración 4.a). 

9. A execución forzosa que debe acometer o concello permítelle optar por: (i) impoñerlles 
multas coercitivas ás persoas responsables, reiteradas cada tres meses; ou (ii) realizar el 
mesmo os traballos de limpeza ordenados (arts. 22.2, 22.4, 22.5 e 53 bis da LPIF). 

10. Á hora de escoller entre esas alternativas, a administración debería ter en conta que o 
lugar é un núcleo vulnerable ante un lume de acordo co apartado 2.3 do Plan de acción 
municipal fronte a incendios forestais do Concello de Boiro. 

11. Finalmente, cómpre lembrar que esta institución xa lle recordara ao Concello de Boiro a 
necesidade de que executase as limpezas forestais no caso de que as persoas 
responsables non o fixesen (véxase o oficio do 19 de xaneiro de 2023, complementado 
polo do 21 de febreiro de 2023, no expediente F.11.Q/9533/22). 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese concello os seguintes 
recordatorios de deberes legais: 

a. Correspóndelle á administración, e non aos interesados, solicitar os informes 
administrativos que estime oportunos para resolver, de acordo co artigo 79.1 da Lei 
39/2015, do 1 de outubro, do procedemento administrativo común das 
administracións públicas. 

b. Ese concello debe comprobar os feitos que refire a persoa que presentou a queixa á 
maior brevidade posible. No caso de que detecte unha vulneración das obrigas de 
xestión da biomasa, haberá de ordenar os labores necesarios para o seu cumprimento 
e, de ser necesario, executalos forzosamente de acordo cos artigos 21, 22 e 23 da LPIF 
(art. 7.d da LPIF). 



 

 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta incluirase na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de Galicia, 
dará conta do número e tipos de queixa presentadas; daquelas que foron rexeitadas e as súas 
causas, así como das que foron obxecto de investigación e o seu resultado, con especificación 
das suxestións ou recomendacións admitidas pola administración pública galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 

 


